
Il - ARABAKO LURRALDE
HISTORIKOAREN TOKI ADMINISTRAZIOA

HARANEKO UDALA

Haraneko Udalaren dirulaguntzak arautzen dituen udal ordenantzaren behin betiko onespena

Ez denez inolako erreklamaziorik edo oharrik aurkeztu dirulaguntzak arautzeko udal orde-
nantzari hasierako onespena eman zion eta 2022ko irailaren 12ko ALHAON (104. zk.) argitaratu
zen erabakiaren aurka, eta bat etorrizToki Ogasunak arautzen dituen Legean xedatutakoarekin,
ordenantza hori behin betiko onesten da, honela:

DIRULAGUNTZAK ETA LAGUNTZAK ARAUTZEN DITUEN UDAL ORDENANTZA
LEHENENGO KAPITULUA. XEDAPEN OROKORRAK
1. artikulua. Xedea

Ordenantza honen xedea da Haraneko Udalak kudeatu behar dituen dirulaguntzak eta la-
guntza publikoak emateko araubide orokorra ezartzea, Dirulaguntzei buruzko azaroaren 17ko
38/2003 Lege Orokorrak eta Dirulaguntzei buruzko 38/2003 Lege Orokorraren Araudia onesten
duen uztailaren 21eko 887/2006 Errege Dekretuak ezarritakoaren babesean, eta berdintasunaren
eta diskriminaziorik ezaren, publizitatearen, gardentasunaren, lehiaren, objektibotasunaren, era-
ginkortasunaren eta efizientziaren printzipioen arabera.

2. artikulua. Kontzeptua

1. Haraneko Udalak onura publikoko edo gizarte intereseko jardueraren bat sustatzeko edo
helburu publiko bat bultzatzeko diru publikotik doan ematen duen edozein zenbateko izango da
dirulaguntza edo laguntza.

Bekak, primak eta sariak ere dirulaguntza izango dira; beraz, horiei ere ordenantza honetan eza-
rritakoa aplikatuko zaie.

Udalak, ordenantza honetan aurreikusitako prozeduren bidez, dirulaguntzak eman ahal izango
ditu honako arlo hauetan: kultura, euskara, musika, kirolak, hezkuntza, gazteria, hirugarren adina,
turismo soziala, osasuna eta kontsumoa, ingurumena, herritarren parte hartzea, tokiko jaiak, jaiotza
tasaren sustapena eta tokiko birgizarteratzeko laguntzak.

2. Laguntza edo dirulaguntza udal titulartasuneko ondasunen bat dohainik besterentzea edo
gozatzeko eta aprobetxatzeko lagatzea bada, aplikatu beharreko ondare araudian xedatuta-
koaren arabera arautuko da.

Ordenantza honen aplikazio eremutik kanpo geratzen dira administrazio publikoen arteko diru
ekarpenak, erakunde bakoitzaren jarduera haren eskumenen eremuan osorik edo zati batean
finantzatzeko direnak. Era berean, kanpoan geratuko diraToki Araubidearen Oinarriak arautzen
dituen apirilaren 2ko 7/85 Legearen bosgarren xedapen gehigarrian aipatzen diren toki erakun-
deen elkarteen alde kuota gisa egiten diren diru ekarpenak.

3. artikulua. Baldintza orokorrak

1. Deialdia egiten den unean aurrekontuan zuzkidura egokia eta helburu horietarako nahi-
koa egonez gero gauzatu ahal izango dira dirulaguntzen eta laguntzen programak, eta ez dago
aurrekontu kredituak handitzeko inolako betebeharrik.

2. Laguntzak eta dirulaguntzak honako baldintza hauen mende egongo dira:

a. Borondatezkoak eta aldi baterakoak izango dira, legez edo arauz bestelakorik ezartzen ez
bada.

b. Emandako dirulaguntzek ez dute sortuko eskatzaileen aldeko inolako eskubiderik, eta au-
rretik dirulaguntza eman izana ez da aurrekaritzat hartuko beste dirulaguntza bat emateko, legez
eta arauz bestelakorik ezartzen ez bada.

c. Ezin izango da eskatu dirulaguntzaren zenbatekoa gehitzeko edo berrikusteko, aparteko
inguruabarrak izan ezean.

4. artikulua. Dirulaguntzak emateko eskumena

1. Laguntza eta dirulaguntzak emateko eskumena edukiko dute kasuan kasuko gastua bai-
mendu eta xedatzeko ahalmena duten organoek, bakoitzak bere eskumeneko eremuan. Nola-
nahi ere, eskumen hori toki legerian ezartzen denarekin bat etorriz eskuordetu ahal izango da.

BIGARREN KAPITULUA: DIRULAGUNTZAREN ONURADUNAK
ETA DIRULAGUNTZAREN JARDUERAREN EDUKIA

5. artikulua. Onuradunak, kontzeptua eta betebeharrak

1. Dirulaguntzaren onuraduna izango da funts publikoak eskuratzen dituen pertsona. Onura-
dunak dirulaguntza emateko arrazoitzat hartzen den jarduera egin beharko du edo dirulaguntza
emateko kontuan hartzen den egoeran egon beharko du. Interes orokorreko jarduerak egiten
dituzten edo helburu publiko bat lortzea sustatzen duten pertsona fisikoek edo juridikoek, pu-
blikoek zein pribatuek, jaso ahal izango dute dirulaguntza.

2. Hauek dira pertsona onuradunen betebeharrak:

a. Dirulaguntza ematea eragin duen egoeran egin behar dute jarduera edo izan behar dute
izan beharreko portaera.

b. Dirulaguntza ematen duen erakundeari frogatu behar diote jarduera egin edo portaera
izan dutela, bai eta dirulaguntza emateko edo jasotzeko ezarritako baldintzak eta betebeharrak
betetzen dituztela ere.

c. Dirulaguntza ematen duen erakundearen egiaztapen lanak onartu behar dituzte, bai eta
Haraneko Udaleko Kontuhartzailetzak finantzak kontrolatzeko egiten dituen egiaztapenak eta
Herri Kontuen Euskal Epaitegiaren edo eskumen hori duten beste organo batzuen gaineko le-
gerian ezartzen diren guztiak ere. Gainera, kontrol lanak egiten utzi beharko diete, ikerketaren
xede diren lokaletan sartzen utziz eta dokumentazioa eskura jarriz, bai eta kopiak egiteko aukera
emanez ere.

d. Estatuko edo nazioarteko beste edozein administrazio edo erakunde publiko nahiz priba-
tuk helburu bererako emandako dirulaguntzak edo laguntzak eskuratuz gero, horren berri eman
beharko diote dirulaguntza eman dien erakundeari.

e. Dirulaguntza emateko kontuan hartutako inguruabarren bat, subjektiboa zein objektiboa,
aldatzen bada, aldaketaren berri eman behar diote dirulaguntza eman dien erakundeari.

f. Zerga betebeharrak eta Gizarte Segurantzarekikoak egunean dituztela frogatu behar dute,
dirulaguntza kobratu baino lehen eta ezartzen den bezala.

Dirulaguntzaren onuraduna erakunde publikoa bada, ez du zertan frogatu beharko zerga bete-
beharrak eta Gizarte Segurantzarekikoak egunean dituela.

g. Araudian edo deialdiaren oinarrietan ezartzen denarekin bat etorriz, dirulaguntza ematean
ezartzen zaizkien betebehar bereziak bete behar dituzte.

6. artikulua. Dirulaguntzaren jardueraren printzipioak eta mugak

1. Honako arau honetan ezarritakoaren arabera emango dira laguntzak eta dirulaguntzak,
eta publizitatea, lehia eta objektibotasuna bermatu beharko dira.

2. Ez da beharrezkoa izango publizitatea egitea, baldin eta Haraneko Udalaren aurrekontuko
orokorretan dirulaguntzak izendun agertzen badira, eta dagokien organoek gauzatzen badituzte
beren eskumenen esparruan eta dagozkien baldintzetan, edo dirulaguntza horiek ematea eta
horien zenbatekoa lege mailako arau baten bidez ezartzen badira.

3. Ordenantza honen ondorioetarako, honako hau izango da dirulaguntza izenduna: onura-
duna edo onuradunak zehaztuta eta berariaz identifikatuta dituena. Dirulaguntzaren xedearen
azalpen zehatza ere jaso beharko du, bai eta zer helburu, jarduera edo proiektu espezifikori era-
giten dion ere.

4. Salbuespenezko bi egoera daude, laguntzak edo dirulaguntzak zuzenean emateko: bata,
tartean gizarte intereseko edo gizaldeko intereseko arrazoiak izatea, eta bestea, dirulaguntzaren
xedea dela kausa beste edozein interesdunek eskuratzeko aukera ez izatea. Halakoetan, salbues-
penezko egoera eta deialdia sustatzeko ezintasuna arrazoitutako justifikazio bidez egiaztatu be-
harko dira.

5. Laguntzak edo dirulaguntzak, oro har, norgehiagoka bidez emango dira. Nolanahi ere,
eta oinarri arautzaileetan jasotzen bada, organo eskudunak dirulaguntzen onuradunen artean
hainbanatuko du dirulaguntzetarako gehieneko zenbateko osoa.

7. artikulua. Dirulaguntzak arautzeko oinarriak

1. Ezin da hasi dirulaguntzak emateko prozedura, aurretik organo eskudunak dirulaguntzaren
araua edo deialdia ezartzen ez badu.

2. Laguntzak eta dirulaguntzak emateko oinarri arautzaileak eta dagokien deialdia ALHAOnNn
argitaratu behar dira.

3. Laguntzak eta dirulaguntzak emateko oinarrietan, gutxienez, honako hauek adierazi behar
dira:

a. Laguntzaren edo dirulaguntzaren xedearen, baldintzen eta helburuaren azalpen argia eta
zehatza.

b. Onuraduna izateko bete beharreko baldintzak, eskatzaileek aurkeztu beharreko agiriak,
eskaerak aurkezteko eta eskatzen diren baldintzak betetzen direla frogatzeko epea, eta eskaerak
nora bidali behar diren.

c. Dirulaguntza zein aurrekontu kredituri egozten zaion.

d. Zein diren izapideak egiteko eta ebazpena emateko eskumena daukaten organoak, eta
dirulaguntzak emateko proposamena egingo duen organoaren osaera.

e. Dirulaguntzak nola emango diren, horretarako aplikatuko diren irizpide objektiboak eta
haien arteko haztapena.

f. Laguntzaren edo dirulaguntzaren banakako zenbatekoa edo zenbateko hori ezartzeko iriz-
pideak eta, hala badagokio, horretara gehienez bideratuko den diru kopuru osoa.

g. Onuradunak dirulaguntzaren xedea bete duela eta jasotako funtsak erabili dituela justi-
fikatzeko baliozko epea eta modua, bai eta justifikatzeko balio duen dokumentazioa ere.

h. Bestelako laguntza, dirulaguntza, diru sarrera edo baliabideekin bateragarria izan daite-
keen ala ez, eta, bestela, bateraezina den ala ez. Bateragarritasuna onartuz gero, nahitaez ezarri
behar dira gehiegizko finantzaketa saihesteko mugak edo irizpideak.

i. Dirulaguntza ordaintzeko erak eta epeak eta, hala badagokio, konturako eta aurreratutako
ordainketak egiteko aukera, eta aurreratutako ordainketa edo konturako ordainketa egiten bada,
onuradunek ekarri beharreko bermeen ordainketarako epea, erak eta sistema berezia. Horretaz
gainera, interes publikoak babesteko beharrezkotzat jotzen diren bestelako berme neurriak ere
adierazi beharko dira.

j. Jasotako funtsak itzultzeko betebeharra, laguntza edo dirulaguntza emateko ezarritako
baldintzak betetzen ez badira, edo egindako jardueraren kostuaren gainetik lortutako sobera-
kina itzultzekoa.

k. Nola itzuli behar den dirua honako bi kasu hauetan: baldintza guztiak betetzen ez direnean;
itzuli beharreko laguntzaren bat jasotzen denean. Gainera, zein kasutan salbuesten den jasotako
kopuru osoa edo zati bat itzuli behar izatetik.

I. Pertsona onuradunek Udalak, Kontuhartzailetzak, Herri Kontuen Euskal Epaitegiak eta
gainerako organo eskudun guztiek eskatzen dieten informazio guztia emateko betebeharra.

m. Interes publikoa babesteko beharrezkotzat jotzen den beste edozein berme, eta eman-
dako dirulaguntzak berrikusteko aukera, berariaz aurreikusten diren kasuetan.

n. Prozedura ebazteko epea eta epearen barruan ebazpenik ez ematearen ondorioak; dirula-
guntzak arautzen dituzten oinarrien eta deialdiaren aurka aurkez daitezkeen errekurtsoak; erre-
kurtsoak zer organo judiziali aurkeztu behar zaizkion eta horretarako dagoen epea (nolanahi ere,
interesa dutenek nahi dituzten gainerako errekurtso guztiak aurkeztu ahal izango dituzte).

0. Ebazpena jakinarazteko bidea, Administrazio publikoen araubide juridikoaren eta admi-
nistrazio prozedura erkidearen Legeak 59. artikuluan ezarritakoaren arabera.

HIRUGARREN KAPITULUA. DIRULAGUNTZAK EMATEKO ETA ITZULTZEKO PROZEDURA
8. artikulua. Prozedura

1. Dirulaguntzak emateko prozedura interesdunak edo ofizioz hasiko da, aplikatzekoak diren
arauetan ezarritakoaren arabera.

2. Ofizioz hasten bada, organo eskudunak onetsitako deialdi batekin emango zaio hasiera,
eta deialdi horren oinarrien arabera.

3. Administrazio prozeduraren arauetan ezarritako baldintzak bete beharko dituzte eskaerek,
eta bat etorri beharko dute eskabide eredu eta sistema normalizatuekin.

Eskaerarekin batera, arauan edo deialdian ezarritako dokumentu edo informazioak aurkeztu
beharko dira, administrazioaren esku daudenean izan ezik. Horrelakoetan, Administrazio publi-
koen araubide juridikoaren eta administrazio prozedura erkidearen azaroaren 26ko 30/1992 Le-
geak 35.f) artikuluan ezarritakoari heldu ahal izango dio eskatzaileak, baldin eta ez badira bost
urte baino gehiago igaro prozedura amaitu zenetik, eta aurkezpen data adierazi behar du.

4. Eskatzaileak, horretarako errekerimendua jasota, hamar eguneko epea izango du eskaeran
egindako hutsegiteak konpontzeko edo aurkeztu ez dituen nahitaezko dokumentuak aurkezteko.
Epe hori jakinarazpenaren egunean hasiko da. Jakinarazpenean ohartaraziko zaio hori egin ezean
eskaerari uko egiten diola ulertuko dela, eta beste izapiderik gabe artxibatuko dela.

5. Prozedura deialdiaren oinarrietan edo dirulaguntza arautzen duen araudian ezarritakoaren
arabera izapidetuko da, edo bat etorriz administrazio prozedura erkidearen arauetan ezarrita-
koarekin, ebazpena egiteko oinarritzat hartu behar diren datuak zehaztu, ezagutu eta egiazta-
tzeari dagokionez.

6. Deialdiak hala jasotzen badu, eskabideak ebaluatu ondoren, organo izapidegileak ebazpen
proposamena egingo du. Proposamen hori interesdunari jakinarazi beharko zaio, deialdian eza-
rritako moduan, eta 10 eguneko epea emango zaio alegazioak aurkezteko. Izapide hori ez da egingo,
baldin eta proposamenean kontuan hartzen diren gertaera, alegazio eta froga bakarrak pertsona
interesdunak aurkeztutakoak badira.

7. Ebazpen proposamenean honako datu hauek adierazi beharko dira: dirulaguntza jasotzeko
proposatzen den eskatzailea edo eskatzaile zerrenda eta dirulaguntza bakoitzaren zenbatekoa,
bai eta horretarako egindako ebaluazioa eta kontuan hartutako balioespen irizpideak ere.

9. artikulua. Ebazpena

1. Laguntza edo dirulaguntza emateko ebazpena behar bezala arrazoitu beharko da, eta hartzen
den ebazpenaren oinarriak egiaztatu beharko dira. Norgehiagoka prozeduretan, ebazpena deial-
diaren arauan edo oinarrietan zehazten diren irizpide objektiboen arabera arrazoitu behar da.

2. Era berean, honako datu hauek adierazi behar dira, berariaz: xedea, dirulaguntza jasoko
duen eskatzailea edo eskatzaile zerrenda, zenbatekoa, nola eta noiz ordainduko diren, nola justi-
fikatu behar diren, zer xedapenen babespean eman diren, eta laguntza edo dirulaguntzen arau-
dian eta dirulaguntzak arautzen dituzten oinarrietan eskatzen diren baldintzak eta betebeharrak.
Gainera, berariaz adierazi beharko da gainerako eskaerak ezesten direla.

3. Halaber, ebazpenean honako hauen berri emango zaie interesdunei: zer errekurtso aurkez
ditzaketen ebazpenaren aurka, zer organo judiziali aurkeztu behar dizkioten eta zenbateko epea
daukaten horretarako. Nolanahi ere, interesdunek egoki irizten duten beste edozein errekurtso
ere aurkeztu ahal izango dute.

4. Dirulaguntzen zenbatekoa, bakarrik zein beste dirulaguntza batzuekin batera, ezingo da
inola ere izan onuradunak egingo duen jardueraren kostua baino handiagoa.

5. Prozedura ebazteko eta ebazpena jakinarazteko gehieneko epea araudian ezartzen dena
izango da, edo, bestela, sei hilekoa deialdia argitaratzen denetik.

Epe horretan eskaerak berariaz ebazten ez badira, ezetsitzat joko dira.
10. artikulua. Dirulaguntzak argitara ematea

Sei hilean behin, aldi horretan emandako dirulaguntzen zerrenda argitaratuko da udaletxeko
iragarki taulan, eta onuraduna, zenbatekoa eta dirulaguntzaren xedea adieraziko dira, pertsonen
intimitaterako eskubidearen aurkakoak izan daitezkeenak izan ezik.

11. artikulua. Dirulaguntza ordaintzea
1. Dirulaguntzaren helburua bete dela egiaztatu eta gero ordainduko da dirulaguntza.

2. Nolanahi ere, konturako ordainketak egin daitezke, dirulaguntzaren izaera dela eta bi-
dezkoa bada. Konturako ordainketek zatikako ordainketak eragin ditzakete diruz lagundutako
ekintzak gauzatu ahala. Kasu bakoitzean, aurkezten den justifikazioari dagokion kopurua or-
dainduko da.

3. Era berean, dirulaguntzari atxikitako jarduerak garatu ahal izateko, ordainketak egin ahal
izango dira justifikazioa aurkeztu baino lehen, funtsetako dirua emanez, baldin eta deialdiaren
oinarrietan hala zehazten bada.

12. artikulua. lItzulketa

1. Jasotako dirua itzuli egin beharko da eta laguntza edo dirulaguntza eman zenez geroztik
sortutako berandutze interesak ordaindu beharko dira, honako egoeraren bat gertatzen bada:

a. Jasotako diru publikoa zertan erabili den ezarritako epean eta eran justifikatzen ez bada.
b. Eskatutako betekizunak bete gabe eskuratzen bada dirulaguntza.

c. Dirulaguntza ematea dela-eta onuradunari jarritako betebeharrak betetzen ez badira.

d. Dirulaguntza helburu baterako eskatu eta horretarako erabiltzen ez bada.

e. Organo eskudunen kontrol jarduketei uko egiten bazaie edo oztopoak jartzen bazaizkie.

f. Laguntza edo dirulaguntza bakoitzaren araudi berezian aurreikusten diren bestelako egoerak.

g. Egindako jardueraren kostuaren gainean lortutako soberakina itzuli beharko da, baldin
eta dirulaguntzaren edo laguntzaren zenbatekoa onuradunak garatu beharreko jardueraren
kostua baino handiagoa bada, bai Udalak emandako zenbatekoa bakarrik kontuan hartuta, bai
beste administrazio publiko batzuek edo Estatuko zein atzerriko erakunde publiko edo pribatuek
emandako beste dirulaguntza edo laguntza batzuen zenbatekoarekin batera.

Bi administrazio publikok edo gehiagok jarduera bererako dirulaguntzak eman badituzte
eta atal honetan aipatutako kostuen gainetiko laguntza lortzen bada, administrazio bakoitzak
emandako zenbatekoaren arabera, hau da, proportzionalki itzuli beharko da dirua.

2. ltzuli beharreko kopuruak zuzenbide publikoko diru sarrera gisa hartuko dira, eta itzulketa
ez bada xede horretarako ezarritako epearen barruan egiten, premiamendu bidea erabili ahal
izango da.

3. Kudeatzean, ikuskatzean edo kontrolatzean, jasotako dirulaguntza okerreko eran lortu,
gozatu edo erabili delako aztarnarik aurkitzen bada, aztarna horiek espedientean jasoko dira.
Egoera horretan, beharrezko kautelazko neurriak hartu ahal izango dira, esaterako, fakturak, ho-
rien baliokideak eta ordezkoak, eta aipatutako aztarnak agerian uzten dituzten eragiketei buruzko
edozein dokumentu atxikitzea.

13. OINARRIA. DIRUA ITZULTZEKO PROZEDURA

1. Dirulaguntza eman zuen organoak izango du eskumena jasotako zenbateko osoa edo zati
bat itzuli behar dela ebazteko.

2. Dirulaguntzak itzultzeko prozedura ofizioz hasiko da, laguntza edo dirulaguntza eman zuen
organoak eskatuta, goragoko agindu baten ondorioz, beste organo baten eskaera arrazoituaren
ondorioz edo gai hori kontrolatzeko edo ikuskatzeko eskumena duen organo batek eskatuta,
salaketa baten ondorioz edo partikularrak berak egindako jakinarazpenaren ondorioz.

3. Prozedura izapidetzerakoan, interesdunaren entzunaldiko izapidea betetzeko eskubidea
bermatu beharko da.

4. Emandako dirulaguntza osoa edo zati bat bidezkoa ez den eran erabili dela egiaztatuz
gero, organo eskudunak ebazpen arrazoitu bat emango du. Ebazpenean berariaz adierazi be-
harko dira dirua itzultzera behartzen duten arrazoiak, itzuli beharreko zenbatekoa, eta diru hori
Haraneko Udaleko Kontuhartzailetzan itzultzeko era eta epea. Gainera, onuradunari ohartaraziko
zaio dirua araututako epean itzultzen ez badu, premiamendu bidez itzularaziko zaiola. Horrez
gain, ebazpenaren aurka aurkez daitezkeen errekurtsoak ere adieraziko zaizkio.

5. Indarrean dagoen legeria aplikagarriak arautuko du premiamendu bidea.

6. Arau hauste administratibotzat har daitezkeen gertakarien ondorioz hasten bada itzulketa
prozedura, organo eskudunari jakinaraziko zaizkio gertakari horiek, zehapen prozedura has dezan.

14. artikulua. Dirulaguntzak aldatzea

1. Dirulaguntza emateko kontuan hartutako inguruabarretan aldaketaren bat gertatzen bada,
edota Estatuko edo nazioarteko beste administrazio edo erakunde publiko nahiz pribatu batek
edo batzuek emandako dirulaguntzaren edo laguntzaren bat jasotzen bada xede bererako, diru-
laguntza ematen duen ebazpena aldatu ahal izango da. Egoera hori dirulaguntzak arautzen dituen
arauetan jaso beharko da.

2. Dagokion ekitaldi ekonomikoa amaitzean, Haraneko Udalak gauzatutako dirulaguntza
programak ebaluatuko ditu, lortutako emaitzak, horien erabilgarritasuna eta eragin soziala
aztertzeko, bai eta programa horiek mantentzea edo kentzea komeni den erabakitzeko ere.

15. artikulua. Emandako dirulaguntzen erabilera justifikatzea

1. Deialdiaren oinarrietan ezartzen diren beste justifikazio modu batzuk gorabehera, diru-
laguntzen onuradunek jasotzen dituzten funts publikoak ezarritako xederako erabili dituztela
frogatu beharko dute.

2. Horretarako, agiri hauek aurkeztu beharko dituzte:

Diruz lagundutako jarduera egiteko gastuaren ziurtagiriak eta, hala badagokio, programa
edo jarduera egiteko lortutako diru sarrerak, zehazten den aldizkakotasunarekin. Frogagiri horiek
dirulaguntzaren xedea betetzeko egindako gastuak egiaztatu behar dituzte nahitaez, eta ez dira
onartuko beste xede batzuetarako egindako gastuen froga agiriak.

3. Onuradunek aurkeztutako justifikazioa Haraneko Udaleko Kontuhartzailetzara bidali behar
da, diruz lagundutako jardueretarako jasotako funts publikoak nola erabili diren egiazta dezan.

Dirulaguntzaren xede izan den jarduera amaitutakoan onuradunek bidezkotzat jotzen dituz-
ten agiriak aurkeztu beharko dizkiote Udalari, honako hauek, besteak beste:

a) Egindako jarduerak azaltzen dituen memoria. Bertan, lortutako emaitzak baloratu behar dira.

b) Emandako laguntza ekonomikoari esker gauzatutako jardueran egindako ikerketak, pro-
gramak, argitalpenak, iragarki kartelak eta gainerako dokumentazio guztia (grafikoa zein ida-
tzizkoa): ale bana.

4. 200,00 euroko edo hortik beherako laguntzen onuradunek egindako gastuaren egiaztagi-
riak eta dagokion ordainagiria aurkeztu beharko dituzte.

LAUGARREN KAPITULUA. ARAU HAUSTEEN ETA ZEHAPENEN ARAUBIDEA
16. artikulua. Arau hausteak

1. Dirulaguntza eta laguntza publikoen arloko arau hauste administratiboak dira onuradunek
egindako honako ekintza edo ez-egite hauek, baldin eta doloz, erruz edo zabarkeria hutsez jo-
katzen badute:

a. Dirulaguntza edo laguntza bat jasotzea ezarritako baldintzak faltsututa edo jasotzea era-
gotziko zuten datuak ezkutatuta.

b. Jasotako zenbateko osoa edo zati bat ez erabiltzea dirulaguntza eman zen helburuetarako,
betiere aldez aurretik errekerimendua egin gabe itzuli ez bada.

¢. Onuradunak dirulaguntza ematearen ondorioz bere gain hartutako betebeharrak ez be-
tetzea, hari egotz dakizkiokeen arrazoiengatik.

d. Dirulaguntza ematen duen organoak edo, hala badagokio, Haraneko Udaleko Kontuhar
tzailetzak eta Herri Kontuen Euskal Epaitegiak edo eginkizun hori esleituta duen beste edozein
organok egin beharreko egiaztapen jarduketei uko egitea edo oztopoak jartzea.

e. Dirulaguntza ematen duen organoari ez jakinaraztea beste edozein administraziotatik
edo Estatuko zein nazioarteko erakunde publiko edo pribatutatik helburu bererako laguntzak,
dirulaguntzak, diru sarrerak edo baliabideak jaso direla, edo ez jakinaraztea dirulaguntza ema-
teko oinarri izan zen beste edozein inguruabar aldatu dela.

f. Jasotako funts edo ondasunen erabilera, osorik edo zati batean, ez justifikatzea.

g. Dirulaguntza ematen duen organoari laguntza edo dirulaguntza emateko ezarritako bete-
beharrak betetzen direla ez egiaztatzea.

2.1. Onuradunen kasuan, artikulu honetako 1.1 apartatuko a), b) eta c) letretan adierazitakoak
izango dira arau hauste oso larriak.

2.2. Onuradunen kasuan, artikulu honetako 1.1 apartatuko d) eta e) letretan adierazitakoak
izango dira arau hauste larriak.

2.3. Onuradunen kasuan, artikulu honetako 1.1. apartatuko f) eta g) letretan adierazitakoak
izango dira arau hauste arinak.

3. Arau hauste arinek urtebetean preskribatuko dute, astunek hiru urtean eta oso astunek bost
urtean. Arau haustea egin zen egunetik hasita zenbatuko da arau haustearen preskripzio epea.

17. artikulua. Zehapenak
1. Arau hauste administratiboen zehapenak eskala honen arabera ezarriko dira:
1.1. Arau hauste oso larriak:

a. Diru isun proportzionala: bidegabe lortu edo aplikatutako kopuruaren ehuneko 100-150
bitartean.

b. Haraneko Udalaren laguntzak edo dirulaguntzak jasotzeko eskubidea galarazi ahal izango
da, bost urtean gehienez.

c. Bost urtean, gehienez, debekatuta edukitzea Haraneko Udalarekin kontratuak egitea.
1.2. Arau hauste larriak:

a. Diru isun proportzionala: bidegabe lortu edo aplikatutako kopuruaren ehuneko 50-100
bitartean.

b. Haraneko Udalaren laguntzak edo dirulaguntzak jasotzeko eskubidea galarazi ahal izango da,
hiru urtean gehienez.

c. Hiru urtean, gehienez, debekatuta edukitzea Haraneko Udalarekin kontratuak egitea.
1.3. Arau hauste arinak:

a. Haraneko Udalaren laguntzak edo dirulaguntzak jasotzeko eskubidea galarazi ahal izango
da, urtebetez.

b. Urtebetez, gehienez, debekatuta edukitzea Haraneko Udalarekin kontratuak egitea.

2. Artikulu honetan aipatzen diren arau hausteen zehapenak mailakatzeko inguruabar hauek
hartuko dira kontuan: araua hautsi duenaren asmoa, lehendik ere dirulaguntzen edo laguntzen
arloko araurik hautsi duen, arau haustearekin lortutako irabazia eta egindako kalteak.

3. Artikulu honetan aipatzen diren zehapenak ezartzea gorabehera, onuradunak dirua itzuli
beharko du, ordenantza honetan ezartzen den bezala.

4. Arau hauste baten zehapena ezartzeko hura gertatzen denean indarrean dagoen Araubide
Juridikoaren eta Administrazio Prozedura Erkidearen Legean ezarritako prozedura aplikatuko da,
bat etorriz Zehatzeko Ahalmena Erabiltzeko Prozeduraren Araudia onetsi zuen abuztuaren 4ko
1.398/1993 Errege Dekretuak ezartzen duenarekin.

5. Espedientea ofizioz hasi ahal izango da, dirulaguntza eman duen organoak garatutako iker
keta jardueraren ondorioz, bai eta Haraneko Udalaren Kontuhartzailetzaren edo Herri Kontuen
Euskal Epaitegiaren ekonomia eta finantza kontroleko jardueren ondorioz ere, kasuan kasuko
arauekin bat etorriz.

6. Zehapenak ezartzeko ebazpenak emateko eskumena udalbatzak izango du.
7. Zehapena ezartzen duten epai irmoak ALHAOnN argitaratuko dira.

8. Kudeatzeko, kontrolatzeko edo fiskalizatzeko eginkizuna betetzean, agerian geratzen bada
onuraduna arau hauste penala dakarren egite edo ez-egitearen erantzulea dela, administrazioak
jurisdikzio eskudunari jakinaraziko dio, eta zehapen prozedura etetea erabakiko du, harik eta
ebazpen judizial irmoa eman arte. Agintaritza judizialak ezarritako zigorrak administrazio zeha-
penetik kanpo utziko du zehapena jaso behar zuen pertsona, baldin eta pertsona berari ezartzen
bazaio, zehapen prozeduran aintzat hartutako egitate eta oinarri berengatik.

18. artikulua. Erantzukizun subsidiarioa

1. Dirua itzultzeko eta zehapena ordaintzeko erantzukizun subsidiarioa edukiko dute pertsona
juridikoen administratzaileek, baldin eta hautsitako eginbeharrak betetzeko behar diren jarduketak
egiten ez badituzte, eginbeharrak ez betetzea dakarten erabakiak hartzen badituzte edo haien menpe
daudenek horrela jokatzea onartzen badute.

2. Halaber, jarduera utzi duten pertsona juridikoen administratzaileak erantzule subsidiario
izango dira, bai dirua itzultzeko, bai betetzear dauden zigorrak betetzeko eginbeharrei dagokienez.

3. Onuraduna desegindako eta likidatutako sozietatea edo entitatea izanez gero, dirulaguntza
itzuli beharra eta zehapena ordaindu beharra bazkideei edo kapitaleko partaideei eskualdatuko
zaizkie; erantzule solidarioak izango dira, muga honekin: adjudikatutako likidazio kuotaren balioa.

AZKEN XEDAPENA. INDARREAN JARTZEA

Bat etorrizToki Araubidearen Oinarriak arautzen dituen apirilaren 2ko 7/1985 Legearen 70.2 ar-
tikuluan ezarritakoarekin, udal ordenantza orokor hau oso-osorik argitaratuko da ALHAOn,
Udalbatzaren osoko bilkurak behin betiko onetsitakoan, eta argitaratzen den egunaren bihara-
munetik hamabost (15) egun baliodun pasatutakoan jarriko da indarrean, lege bereko 65.2 arti-
kuluak xedatzen duenaren arabera. Guztiek jakin dezaten argitaratzen da.

Harana, 2022ko abenduaren 30a

Alkatea
ROSA MARIA IBARRONDO MANZANOS

